
Prakata

Buku ini adalah manifestasi penulis-penulis dalam bidang ekonomi dan 
kewangan terhadap jurang yang wujud dalam penulisan naskhah e-dompet 
dalam bahasa Melayu jika dibandingkan dengan bahasa Inggeris. Buku ini, 
antara lain, membincangkan tentang penggunaan, ciri-ciri, cabaran, dan 
masa depan e-dompet di Malaysia. Selain itu, kaedah pembayaran pilihan 
pengguna, jenis-jenis platform pembayaran, jumlah pembayaran tahunan 
melalui penggunaan e-dompet, niat untuk menerima kaedah pembayaran 
digital oleh peruncit, dan penyelesaian dan cadangan berkaitan dengan 
isu-isu e-dompet turut dibincangkan. Kebanyakan pemain dalam industri 
perbankan menjangka bahawa e-dompet akan mengambil alih peranan 
wang tunai dan kad kredit/debit dalam jangka masa terdekat ini. Walau 
bagaimanapun, e-dompet belum dimanfaatkan sepenuhnya di Malaysia 
disebabkan oleh isu keselamatan dan kurangnya sokongan daripada 
pengguna. Kebanyakan pengguna masih menggunakan wang tunai dalam 
transaksi. Hal ini menunjukkan bahawa konsep e-dompet masih jauh lagi 
terutamanya dalam kalangan “baby boomers”. 

Naskhah ini mengandungi lima bab. Bab pertama membandingkan 
e-wang dengan instrumen e-pembayaran yang lain seperti kad debit, 
kad kredit, dan kad caj. Bab kedua membincangkan isu-isu semasa, 
perkembangan, peranan e-dagang, peranan kerajaan, dan hala tuju masa 
depan e-dompet di Malaysia. Bab ketiga menyiasat impak COVID-19 
ke atas penggunaan e-dompet dalam kalangan pelajar universiti. Bab 
keempat menilai impak risiko dan kepercayaan terhadap penggunaan 
e-dompet dalam kalangan SME di Malaysia. Bab keempat menunjukkan 
perkembangan kajian yang berkaitan dengan e-dompet menggunakan 
analisis bibliometrik. Bab kelima membincangkan definisi e-dompet 
menurut perspektif Islam. 

Penulis mengucapkan jutaan terima kasih kepada Universiti Kebangsaan 
Malaysia atas sokongan dana melalui Dana Galakan Penerbitan Buku 
(DGPB) kod EP-2021-053 untuk penerbitan buku suntingan ini. 

